ЎЗБЕКИСТОН  РЕСПУБЛИКАСИ  НОМИДАН
							Ҳ У К М

2026 йил январь ойининг 05 куни, соат 09:30да жиноят ишлари бўйича Пастдарғом туман судининг очиқ суд мажлиси ўз биносида бўлиб, раислик қилувчи судья Ш.Ш.Гайбулов, халқ маслахатчилари О.Холиқов ва З.Умаровалардан иборат таркибда, судья ёрдамчиси И.Абдуҳакимовнинг котиблигида, тарафлардан давлат айбловчиси Пастдарғом туман прокурори ўринбосари А.Хўжамқулов, судланувчи ООО ва унинг ҳимоячиси-адвокат Э.Урақовнинг иштирокида, судланувчи ХХХга оид 1-1413-2502/000-сонли жиноят ишини кўриб чиқди. 
Иш ҳужжатларига кўра:
ХХХ, 1971 йил 19 январь куни Самарқанд вилояти Пастдарғом туманида туғилган, ўзбек, Ўзбекистон фуқароси, маълумоти ўрта, оилали, 
4 нафар фарзанди бор, муқаддам судланмаган, вақтинча ишсиз, Пастдарғом тумани “Санчиқул” маҳалласида яшайди, иш бўйича “қамоққа олиш” тарзидаги эҳтиёт чораси қўлланилган, 2025 йил 05 сентябрь кунидан қамоқда, айблов хулосаси нусхасини 2025 йил 25 октябрь куни олган,
Ўзбекистон Республикаси ЖКнинг 270-моддаси 1-қисми ва 
25,273-моддаси 5-қисми билан айбланган.
Суд ҳайъати, судланувчи ва гувоҳларнинг кўрсатувларини тинглаб, жиноят иши ҳужжатларини ўрганиб чиқиб ва ишда мавжуд бўлган далилларга баҳо бериб, қуйидагиларни

А Н И Қ Л А Д И: 

Судланувчи ХХХ келгусида ўтказиш мақсадини кўзлаб, 2025 йил май ойида Пастдарғом тумани “Санчиқул” маҳалласида жойлашган яшаш хонадони томорқасидаги маккажўхори полиз экинининг ичига 3 туп тақиқланган экин, яъни “каннабис” гиёҳвандлик ўсимлигини қонунга хилоф равишда экиб, тагига ишлов бериб, маҳаллий ўғит билан озиқлантириб, парваришлаб келиб, уни қурутиб, сотиш мақсадини қўзлаб сақлаб келган.
2025 йил 04 сентябрь куни Пастдарғом тумани ИИБ ходимлари томонидан ўтказилган тадбирда, ОООнинг мазкур қилмишлари фош этилиб, Пастдарғом тумани “Санчиқул” маҳалласида яшаш хонадони кўздан кечирилганда, 25.520 грамм “каннабис” гиёҳвандлик ўсимлиги холислар иштирокида далилий ашё сифатида олинган.
Судга оид кимёвий экспертизасининг 2025 йил 14 сентябрдаги 
1222-сонли  хулосасига кўра, далилий ашё сифатида олинган модда таркибида гиёҳванд модда тетрагидроканнабинол мавжуд бўлиб, бу “каннабис” гиёҳвандлик ўсимлиги турига кириши ҳамда унинг соф оғирлиги 
25.520 граммни ташкил қилиши кўрсатилган.
Судланувчи ООО суд мажлисида айбига тўлиқ иқрорлигини билдириб берган ўз кўрсатувида, 2025 йил май ойларида Пастдарғом тумани “Санчиқул” маҳалласида жойлашган дала ҳовлисига маккажўхори полиз экинининг уруғини “Жума” дехқон бозоридан олиб келиб эккани, маккажўхори полиз экининг ичидан 3 туп гиёҳвандлик ўсимлик ўсиб чиққани, шундан кейин ушбу ўсимликларни парваришлаб келгани, ушбу гиёхванлик ўсимлигини соғлигида муаммо бўлгани учун истеъмол қилмоқчи бўлгани, унинг баргларини юлиб, оғилхонасида қуритиб келаётгани, 2025 йил 04 сентябрь куни ИИБ ходимлари келишгани, яшаш хонадонини холислар иштирокида кўздан кечириш давомида, оғилхонасидан гиёҳвандлик ўсимлигини аниқлашгани ва далилий ашё сифатида олишгани, гиёҳвандлик воситасини сотиб ўтказиш нияти бўлмагани, қилган ишидан пушаймонлигини кўрсатиб, енгиллик беришни сўради. 
Гарчанд, судланувчи ООО суд терговида ўз айбига тўлиқ иқрорлик билдирган бўлса-да, унинг айби судда сўралган қуйидаги, яъни:
-гувоҳ Р.Сапаровнинг суддаги, 2025 йил 04 сентябрь куни Пастдарғом тумани “Cанчиқул” маҳалласида жойлашган яшаш хонадонида бўлганида, ИИБ ходимлари бир ишда холис тариқасида иштирок этиб беришини сўрашгани, қўшниси ОООни яшаш хонадони кўздан кечирилиб, оғилхонада яшил рангли ўткир хидли гиёҳвандлик моддасига ўхшаш модда ҳамда унинг яшаш ҳовлисидан 3 туп гиёҳванд ўсимлиги новдаси аниқлангани, ИИБ ходимлари ҳолат бўйича экспертиза текширувини тайинлашларини айтишгани, ушбу гиёҳвандлик воситасини ашёвий далил сифатида олишгани, бу ҳақида тегишли ҳужжатлар расмийлаштирилгани ҳақидаги;
-гувоҳ Ю.Жаббаровнинг суддаги, 2025 йил 04 сентябрь куни Пастдарғом тумани “Cанчиқул” маҳалласида жойлашган яшаш хонадонида бўлганида, ИИБ ходимлари бир ишда холис тариқасида иштирок этиб беришини сўрашгани, қўшниси ОООни яшаш хонадони кўздан кечирилиб, оғилхонада яшил рангли ўткир хидли гиёҳвандлик моддасига ўхшаш модда ҳамда унинг яшаш ҳовлисидан 3 туп гиёҳванд ўсимлиги новдаси аниқлангани, ИИБ ходимлари ҳолат бўйича экспертиза текширувини тайинлашларини айтишгани, ушбу гиёҳвандлик воситасини ашёвий далил сифатида олишгани, бу ҳақида тегишли ҳужжатлар расмийлаштирилгани ҳақидаги;
шунингдек, унинг айби, иш ҳужжатларида мавжуд суд терговида таҳлил қилиниб, ўқиб эшиттирилган тадбир баённомаси, далилий ашёларни олиш баённомалари, сўроқ баённомалари, суд-кимёвий экспертиза хулосаси каби жиноят ишида мавжуд бошқа инкор этиб бўлмайдиган далиллар йиғиндиси билан тўлиқ ўз исботини топди.
Дастлабки тергов органи томонидан судланувчи ОООнинг тақиқланган экинлар, яъни 3 туп “каннабис” гиёҳвандлик ўсимлигини қонунга хилоф равишда экиш, парваришлаш ва етиштиришда ифодаланган жиноий ҳаракатлари Ўзбекистон Республикаси ЖКнинг 270-моддаси 1-қисми билан тўғри квалификация қилинган. 
Бироқ, тергов органи томонидан судланувчи ОООнинг жиноий қилмиши Ўзбекистон Республикаси ЖК 25,273-моддасининг 5-қисми билан нотўғри квалификация қилинган.
[bookmark: 1452926][bookmark: 1453208][bookmark: 1452930][bookmark: 1453209]Ўзбекистон Республикаси Олий суди Пленумининг 2017 йил 
28 апрелдаги “Гиёҳвандлик воситалари ва психотроп моддалар билан қонунга хилоф равишда муомала қилишга оид жиноят ишлари бўйича суд амалиёти ҳақида”ги 12-сонли Қарорининг 6-бандида гиёҳвандлик воситалари, психотроп моддаларни қонунга хилоф равишда сақлаш деганда, шахснинг бундай восита ва моддаларга қонунга зид равишда эгалик қилиши (шу жумладан шахсан истеъмоли) билан боғлиқ қасддан содир этилган ҳаракатлари (ёнида, бинода, махфий ер ва бошқа жойларда сақлаши) тушунилиши лозим. Бунда шахс қанча вақт давомида гиёҳвандлик воситалари, психотроп моддаларни қонунга хилоф равишда сақлаганлиги аҳамият касб этмайди.
21-банди 4-хатбошисида, гиёҳвандлик воситаларини сотиш усулида кўп миқдорда ўтказиш уларни ўтказишнинг энг ижтимоий хавфли кўриниши ҳисобланиши туфайли, мазкур қилмиш ЖК 273-моддасининг 5-қисми билан квалификация қилиниши лозимлиги, мазкур восита ёки моддаларни кўп миқдорда бошқа барча усулларда ўтказиш ЖК 273-моддасининг бошқа тегишли қисми билан жавобгарлик келиб чиқишига сабаб бўлиши;
25-бандида айбдорда гиёҳвандлик воситаларини қонунга хилоф равишда ўтказишга (ЖК 273-моддаси биринчи, иккинчи, учинчи, бешинчи қисмлари) қасд мавжудлиги тўғрисидаги масалани ҳал этишда, судлар бундай восита ёки моддалар ҳақиқатдан ўтказиш мақсадида тайёрлаб қўйилганлигига оид далиллар мажмуидан келиб чиқишлари лозимлиги, бундай далилларга, масалан, гиёҳвандлик воситалари ёки психотроп моддалар фақат истеъмол қилинишини истисно этадиган миқдорда топилганлиги, бундай восита ёки моддалар муайян дозада (ўлчамда) қадоқланганлиги ва ҳ.к.лар кириши, иш бўйича аниқланган ҳақиқий ҳолатлардан келиб чиқиб, айбдорнинг ҳаракатлари ЖК 25-моддасининг биринчи ёки иккинчи қисми ва ЖК 273-моддасининг тегишли қисми билан квалификация қилиниши кераклиги ҳақида тушунтириш берилган.
ЖКнинг 9-моддасида назарда тутилган айб учун жавобгарлик принципига кўра, шахс қонунда белгиланган тартибда айби исботланган ижтимоий хавфли қилмишлари учунгина жавобгар бўлиши лозим.
ЖПКнинг 463-моддасига кўра, айблов ҳукми тахминларга асосланган бўлиши мумкин эмас ва фақат судланувчининг жиноят содир этишда айбли эканлиги суд муҳокамаси давомида исбот қилинган тақдирдагина чиқарилади. Айблов ҳукмига жиноят содир этилишининг иш бўйича барча мумкин бўлган ҳолатларини текшириш, иш материалларида маълум бўлиб қолган барча кам-кўстни тўлдириш, юзага келган ҳамма шубҳа ва қарама-қаршиликларга барҳам бериш натижасида йиғилган ишончли далилларгина асос қилиб олиниши лозим.
Тергов органи судланувчи ООО томонидан оғилхонасида яшириб қўйилган “каннабис” гиёҳвандлик воситаларини фақат истеъмол қилинишини истисно этадиган миқдорда топилганидан келиб чиқиб, унинг гиёҳвандлик воситасини ўтказишга суиқасд қилгани ҳақида асосли хулосага келган бўлса-да, бироқ унинг гиёҳвандлик воситаларини айнан ҳақ эвазига сотишга суиқасд қилганлиги ҳақидаги хулосасига асос бўлган бирон-бир далилни келтирмасдан, тахминий қарор қабул қилган.
Шунга кўра, гиёҳвандлик воситалари фақат истеъмол қилинишини истисно этадиган миқдорда топилганинг ўзи айбдорни кўп миқдордаги гиёҳвандлик воситаларини айнан ҳақ эвазига ўтказишга суиқасд қилганликда айблаш учун етарли далил ҳисобланмайди.
Чунки, ОООдан олинган “каннабис” гиёҳвандлик ўсимлигини айнан сотиш ҳақида бирон-бир шахс билан келишгани ёки унинг шунга қаратилган ҳаракатлари ўзига боғлиқ бўлмаган ҳолатда тўхтатилгани ёҳуд унда ушбу воситаларни айнан сотиш йўли билан ўтказиш мақсади бўлгани аниқланмаган ва бундай далилни бугунги кунда тўплаш ҳамда мавжуд шубҳани бартараф этиш имкониятлари тугаган.
Юқоридагиларга асосан, суд ҳайъати, айбдорликка оид барча шубҳаларни судланувчи ООО фойдасига ҳал қилиб, Пленум қарорларининг юқорида келтирилган тушунтиришларига амал қилиб, ОООнинг ҳаракатларини Ўзбекистон Республикаси ЖК 25,273-моддасининг 5-қисмидан ЖК 
273-моддасининг 2-қисмига қайта квалификация қилишни лозим топади.
Ўзбекистон Республикаси Конституциянинг 20-моддасида “шахсга нисбатан қулланиладиган хуқуқий таъсир чоралари мутаносиблик принципига асосланиши ва қонунларда назарда тутилган мақсадларга эришиш учун етарли бўлиши керак”лиги белгиланган.
Ўзбекистон Республикаси Олий суди Пленумининг 2006 йил 
3 февралдаги “Судлар томонидан жиноят учун жазо тайинлаш амалиёти тўғрисида”ги қарорининг 3-бандида жазо адолатли бўлиши-ҳар бир ҳолатда индивидуал тайинланиши, жиноятни хусусияти ва ижтимоий хавфлилик даражасига, айбдорнинг шахсига, шунингдек жазони енгиллаштирувчи ва оғирлаштирувчи ҳолатларга мувофиқ бўлиши кераклиги ҳақида тушунтиришлар берилган.
Суд ҳайъати, судланувчи ОООнинг жиноят содир этишдаги ҳолатларини муҳокама қилиб, унинг айбига иқрор ва қилмишидан пушаймонлигини, оилавий шароитини, муқаддам судланмаганини жазони енгиллаштирувчи ҳолатлар деб, қонунда назарда тутилган жазони оғирлаштирувчи ҳолатлари сифатида жиноятни ғаразли ниятларда содир этган деб баҳолайди.
Суд ҳайъати, судланувчи ОООга нисбатан жазо тури ва меъёрини белгилашда, ЖКнинг 7, 8-моддаларида кўрсатилган инсонпарварлик ва одиллик принциплари, шунингдек Олий суд Пленумининг 2006 йил 
3 февралдаги “Судлар томонидан жиноят учун жазо тайинлаш амалиёти тўғрисида”ги 1-сонли Қарори талабларидан келиб чиқиб, уни жамиятдан ажратмасдан қайта тарбиялаш мумкинлиги ҳақида қатъий хулосага келиб, уни айбига иқрор ва қилмишидан пушаймонлигини, оилавий шароити ва шахси каби қилмишини енгиллаштирувчи ҳолатларини инобатга олиб, уни қонунга итоат руҳида тарбиялаш, келгусида жиноий фаолиятини давом эттиришини олдини олиш ва бошқа шахслар томонидан бу турдаги жиноятларни содир этилишини олдини олиш мақсадини кўзлаб ҳамда уни муносиб жиноий жазо тайинлаш орқали тарбиялаш зарур деган асосли фикрга келиб, унга нисбатан у айбланган модда санкциясида назарда тутилган озодликдан маҳрум қилиш жазоси тайинлашни лозим топди.
Шунингдек, судга оид наркология экспертизасининг хулосасига кўра, ОООда гиёҳвандлик касаллиги аниқланиб, Ўзбекистон Республикаси ЖКнинг 96-моддасида кўзда тутилган мажбурий даволаш ишларига мухтожлиги кўрсатилганини инобатга олиб, унга нисбатан ЖКнинг 
96-моддасига асосан жазони ўташ жойларида гиёҳвандлик касаллигидан тиббий йўсиндаги мажбурлов чоралари тайинлашни лозим топади.
Бундан ташқари, суд ҳайъати, иш бўйича далилий ашё сифатида олинган ва экспертизада сарфлангандан қолган 25.512 грамм “каннабис” гиёҳвандлик ўсимлигини йўқ қилишни лозим топади.
Ўзбекистон Республикаси ЖПКнинг 211, 454-457, 462, 463, 465-468, 471-473-моддаларига амал қилиб, суд ҳайъати

[bookmark: _GoBack]Судланувчи ХХХ Ўзбекистон Республикаси ЖКнинг 270-моддаси 1-қисми ва 273-моддаси 2-қисмида назарда тутилган жиноятни содир этганликда айбли деб топилсин.
Судланувчи ОООга Ўзбекистон Республикаси ЖКнинг 
270-моддаси 1-қисми билан 1 (бир) йил 6 (олти) ой муддатга озодликдан маҳрум қилиш жазоси тайинлансин.
Судланувчи ОООга Ўзбекистон Республикаси ЖКнинг 
273-моддаси 2-қисми билан 6 (олти) йил муддатга озодликдан маҳрум қилиш жазоси тайинлансин.
Судланувчи ОООга Ўзбекистон Республикаси ЖКнинг 
59,61-моддалари тартибида тайинланган жазоларни қисман қўшиш йўли билан узил-кесил 6 (олти) йил 6 (олти) ой муддатга озодликдан маҳрум қилиш жазоси тайинлансин.
Жазони умумий тартибли колонияларда ўташ белгилансин.
Жазони ўташ муддати 2025 йил 05 сентябрь кунидан бошлаб ҳисоблансин. 
	Судланувчи ОООга нисбатан қўлланилган “қамоққа олиш” тарзидаги эҳтиёт чораси аслича ўзгаришсиз қолдирилсин.
Ўзбекистон Республикаси Жиноят кодексининг 96-моддасига асосан ХХХга нисбатан жазони ўташ жойларида гиёҳвандлик касаллигидан тиббий йўсиндаги мажбурлов чоралари тайинлансин.
Иш бўйича далилий ашё сифатида олинган ва экспертизада сарфлангандан қолган 25.512 грамм “каннабис” гиёҳвандлик ўсимлиги йўқ қилинсин.
Ҳукмдан норози тарафлар ҳукм эълон қилинган кундан, судланувчи эса ҳукмнинг нусхасини олган кундан эътиборан ўн сутка ичида шу суд орқали Самарқанд вилоят судининг жиноят ишлари бўйича судлов ҳайъатига апелляция тартибида, ҳукм қонуний кучга киргандан сўнг, кассация тартибида шикоят бериши ёки прокурор протест билдириши мумкин.
	
Раислик қилувчи судья				    /имзо/                   Ш.Гайбулов

Халқ маслаҳатчилари                                           /имзо/                     О.Холиқов
                                                                        /имзо/                         З.Умарова
Раислик қилувчи судья				/имзо/                      Ш.Гайбулов
“аслига тўғри”


